2004-12-08       335 hitz

Salmonellaren aurkako txerto bat garatu du iruinseme batek 

Javier Otsoaren aurkikuntza Kataluniako etxalde esperimental batean probatzen ari dira; animalietatik gizakira igarotzen den gaitzik zabalduena da salmonellosia, eta hiru milioi hildako eragiten ditu urtero 

erredakzioa 

Salmonella enteridis bakterioaren aurkako txertoa aurkeztu du berriki Javier Otsoa ikertzaile iruindarrak. Bakterio horrek eragiten ditu janaren bidez kutsaturiko gastroenteritis gaitzaren kasu gehienak. Munduko Osasun Erakundeak eta Europako Batasunak egitasmoak bultzatu dituzte, jakietarako erabiltzen diren abereetan gaitza desagerrarazteko. Izan ere, hiru milioi pertsona hiltzen ditu salmonellosiak urtero munduan. 

Berriki aurkezturiko tesian, txertoaren garapena erakutsi du Otsoak. «Salmonellaren aurkako neurririk erabilgarriena txertoa da, ezartzeko errazena eta merkeena delako. Edonola ere, orain arte erabilitako txertoek eraginkortasun txikia dutela ikusi da», esan du ikertzaileak. 

Probatze prozesuan 

Otsoak garaturiko txertoa eragin handia izan du saguekin eginiko saioetan. Gironako (Katalunia) laborategi bateko etxalde esperimentalean ari dira probatzen. Hegaztien bidez kutsaturiko gaitzak ikertzen ditu laborategiak. 

Baldintza naturaletan animalietatik gizakira kutsatzen den gaixotasunik garrantzitsuena da salmonellosia, nazioarteko osasun erakundeen arabera. Mundu osoan pairatzen den pandemia da. Kasu larriak mila milioi baino gehiago izaten dira urtean, eta heriotzak hiru milioi. Elikagaien industrian eragiten dituen kalteak ere handiak dira.Txertoa aurkitzeko beharra are larriagoa bilakatu da azken urteotan. Izan ere, gaixoaren odola kutsatzen denean antibiotikoak erabili behar izaten dira, hura hil ez dadin. Zoritxarrez, salmonella motako bakterio batzuk erresistente bilakatu dira, antibiotiko asko erabili izan direlako abereak hazteko. 

Zer da salmonellosia? 

Salmonella deituriko bakterioak eragindako gaitza da salmonellosia. 

Sintomak: Kutsatu eta 12-72 ordutara, beherakoa, sukarra eta sabeleko mina izaten du gaixoak. 

Tratamendua: Normalean tratamendurik gabe sendatzen da berez, 4-7 egunen buruan. Adineko jendearengan eta haurrengan larriagoa izaten da gaitza. Heriotza eragin dezake, kutsadura hesteetatik odolera igarotzen bada. Hala gertatuz gero, antibiotikoekin borrokatu behar da. 

Kutsadura: Gehienetan, animalien gorotzek ukituriko elikagaien bidez kutsatzen dira gizakiak. Batez ere, gordinik edo gutxi eginda jaten diren elikagaiek dakarte arriskua. Maskota gisa erabiltzen diren narrastiak dortokak, esaterako kutsadura iturri arriskutsua dira. 

Saihesbideak: Haragiak, arrautzak, esnekiak eta abere produktuak, oro har, ondo eginda edo pasteurizatuta jan. Haur txikiak izanez gero etxean, ez da komeni narrastiak edukitzea. 

